
 

01.11.23 UKA2023/47 

 

1 

____________ 

UKA2023/47 

J.nr.: 01.38.01.03-00190 

J.nr.: 01.25.01/23EM-LABU-00047 

 

Naartunermi, erninermi meeravissiartaarnermilu sulinngiffeqartarneq pillugu 

Inatsisartut inatsisaat nr. 5, 19. november 2020-meersoq UKA24-mut 

allannguutissaanik siunnersuusioqqullugit Naalakkersuisut peqquneqarnissaannik 

inatsisartut aalajangiiffigisassaattut siunnersuut, taamaaliornikkut ataataaqataasup 

ernereernerup meeravissiartaareernerulluunniit kingorna anaanaaqataasut assigalugit 

sulinngiffeqarsinnaalerseqqullugu.  

(Inatsisartunut ilaasortaq, Peter Olsen, Inuit Ataqatigiit) 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kuko, siulittaasoq 

Inatsisartunut ilaasortaq Bjørk Lange Olsen, siulittaasup tullia 

Inatsisartunut ilaasortaq Doris J Jensen, Siumut  

Inatsisartunut ilaasortaq Dines Mikaelsen, Siumut 

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Knud Mathiassen, Attaviitsoq 

 

UKA2023-imi oktoberip 18-ani siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Siunnersuutigineqartumi pineqarpoq naartunermi, erninermi meeravissiartaarnermilu 

sulinngiffeqartarneq pillugu Inatsisartut inatsisaata allanngortinneqarnissaa, taamaaliornikkut  

meeqqamik meeravissiartaarnermut atatillugu ataataaqataasut aamma 

sulinngiffeqarnissaminnut piginnaatitaaffeqalersinnaaqqullugit. Suiaqatigiit tamarmik 

naligiissinneqalernissaasa qulakkeerneqarnissaa siunertarineqarpoq, taamaalilluni 

anaanaaqataasut ataataaqataasullu meeravissiartaarnermi sulinngiffeqarnermut atatillugu 

assigiimmik piginnaatitaaffeqalerniassammata.  

Siunnersuutip Inatsisartunit siullermeerneqarnera 

Siunnersuut siullermeerneqarnermini tapersersorluarneqarpoq. Anaanaaqataasut 

ataataaqataasullu inatsisitigut inissisimanerat aammalu meeravissiartaarnermut 

sulinngiffeqartarnermullu atatillugu sooq taanna allaanerunersoq pillugu oqallinnermi 

paatsuungasoqarlunilu nalornisoqarpoq.  

Naartunermut, erninermut meeravissiartaarnermullu atatillugu sulinngiffeqartalernissaq pillugu 

Inatsisartut inatsisaat naapertorlugu ataataaqataasut piginnaatitaaffeqalernissaannut 

qulakkeerinnittoqassappat meeravissiartaarnermut inatsit allanngorteqqaarneqartariaqartoq 

Naalakkersuisut akissuteqaataanni allassimavoq. Tamanna tunngavigalugu Naalakkersuisut 

allannguutissatut siunnersuummik ataani allassimasumik saqqummiussaqarput: 

 

”Angajoqqaanut suiaaqatigiittunut pisinnaatitaffiit periarfissallu pillugit UKA2024-

mi nassuiaammik saqqummiinissamut Naalakkersuisut peqquneqarnissaat pillugu 

Inatsisartut aalajangiiffigisassaattut siunnersuut. Inatsiseqartitsinermi pissutsit 

pillugit nassuiaammik peqalerutta, suliassaqarfimmi matumani inatsisitigut 

allannguinissamik pisariaqartitsineq pillugu Naalakkersuisut suliamik 

ingerlatitseqqikkumaarput.” 

 

Naalakkersuisumik ilisimatitsiffiusumik ataatsimeeqateqarneq 

Ataatsimiititaliap siunnersuummik suliaqarnerminut atatillugu Isumaginninnermut, 

Ilaqutariinnut, Suliffeqarnermut Nunamullu Namminermut Naalakkersuisoq 

ilisimatitsiffiusumik ataatsimiititaliamit ataatsimeeqatigineqarpoq. Ilisimatitsiffiusumik 

ataatsimeeqatigiinnermit pappiaqqat tunniunneqartut isumaliutissiissummut matumunnga 

ilanngunneqarput, ilanngussaq.  

 

Ilisimatitsiffiusumik ataatsimeeqatigiinnermi ilaqutariit katitigaaneri assigiinngitsut 

sulinngiffeqartarnermut atatillugu inatsisitigut inissisimanerat pillugu ataatsimiititaliaq 

ilisimatinneqarpoq. Inatsisitigut inissisimanerup assigiinngissinnaanera aammalu sooq qanorlu 

arnat aappariinnut angutinullu aappariinnut qanoq isumaqarnersoq nassuiarneqarluni, 

nammineerluni ernisimagaanni imaluunniit meerartaarniartunut anisuumik tunniussisuugaanni. 

 

Ataatsimiititaliap siunnersuummik suliarinninnera   

Innuttaasut tamarmik naligiissinneqarnissaat qulakkeerniarneqarmat ataatsimiititaliap 

pitsaasutut isumaqarfigaa. Naligiissitaanerup qulakkeerneqarnissaa kissaatigineqartoq 

anguneqassappat eqqortumik aallartiffeqarnissaa pingaaruteqarpoq. Naartunermut, erninermut 

meeravissiartaarnermullu atatillugu sulinngiffeqartarneq pillugu Inatsisartut inatsisaata 

tulluussarneqarnissaa pisariaqarpoq, inatsilli pineqartoq inatsisinut allanut aamma 

attuumassuteqarpoq taakkulu sunniutissatut kissaatigineqartoq anguneqassappat aamma 

naleqqussartariaqassapput. 

Naalakkersuisut allannguutissatut siunnersuutaat ataatsimiititaliap misissorpaa. Aappariit 

suiaaqatigiit inatsisitigut inissisimanerisa ersarissuunissaata qulakkeerneqarnissaa 

allannguutissatut siunnersuuteqarnermi siunertarineqarpoq. Taamaaliornikkut suliniutit suut 

aallartinneqassanersut ilisimasaqarfiginissaat qulakkeerneqassaaq, taamaaliornikkut 

ataataaqataasut anaanaaqataasut assigalugit piginnaatitaaffeqalersinnaaqqullugit. 

Allannguutissatut siunnersuut allannguisuunngitsumik piumasaqaammut naammassinnittoq 

ataatsimiititaliaq isumaqarpoq.  

 

Siunnersuutip aningaasatigut kingunerisassai 

Inatsisartut suleriaasianni § 33, imm. 1-imi allassimavoq aalajangiiffigisassatut siunnersuutip 

piviusunngortinneqarnissaanut aningaasaqarnikkut allaffissornikkullu kingunerisassat 

siunnersuummi tunngavilersuutitut allaaserineqassasut.  

 

Siunnersuutip piviusunngortinneqarnissaanut aningaasaqarnikkut kingunerisassat matumani 

siunnersuummi allanneqarsimasut ataatsimiititaliamit maluginiarneqarpoq, taamaalilluni 

aningaasartuutit AC-fuldmægtigip ukiumut aningaasarsiaanik 500.000 kr.-nik naleqassasoq 

naatsorsuutigineqarpoq. 

 

Ataatsimiititaliap inassuteqaatai  

• Ataatsimiititaliami amerlanerussuteqartut Inuit Ataqatigiinneersut, 

Siumumeersut aammalu Demokraatineersoq Naalakkersuisut allanngutissatut 

siunnersuutaat akuersissutigineqassasoq inassutigaat 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

Dines Mikaelsen  

